
Amonari galdetu diot ea zergatik matrikulatu zuen nire ama ikastolan; ea zergatik egin zuen apustu 
klandestinitatean hasi zen proiektu horren alde; eta ea nolatan estimatzen duen hainbeste berak 
behar den bezala ikasi ezin izan zuen hizkuntza hori. 
 
Izan ere, nire amonak etxean ikasi zuen euskara, baina gazteleraz hitz egin zuen beti, ikasketek 
eta kaleek hori zutelako hizkuntza. Baina batik bat, bere arbasoen hizkuntza debekatuta 
zegoelako.  
 
Nire ama jaio zenean aldiz, aukera ikusi zuen: euskara ez zen ofiziala, baina jendea mugitzen hasi 
berri zen. Amak, amonak bezala, etxean ikasiko zuen euskara, baina berak eduki ez zuen aukera 
izango zuen: ikasketak euskaraz egiteko aukera.  
 
Gaur egun nire ama hizkuntza euskara da, ikasketak euskaraz egin ditut, eta kalean euskaraz 
egiteko aukera dut. Euskara ofiziala da, ikastolek ez dute klandestinitatean lan egiten eta 
poliki-poliki euskaraz bizitzeko geroz eta aukera gehiago ditugu. 
 
Hau ikusita, galdegin diezaiokegu geure buruari zer duen euskarak, hainbesteko errepresioa jasan 
ondoren, bizirik jarraitzeko. Zer duen gure hizkuntzak euskaldunak mugiarazten dituena, hain 
sutsuki defendatzera bultzatzen dituena. Horixe bera du bada, horixe bera da: gure hizkuntza da. 
Gure identitatea, kultura eta ahotsa da. Horrela izan da beti, baita nire amonak ama ikastolan 
matrikulatzea erabaki zuenean ere. Baita nire birraitona-amonek  tabernako barraren atzean 
euskaraz lan egiteko buila egiten ziotenean ere. 
 
Eta horixe bera ospatu behar dugu gaur: normalizaziorako falta zaigun bidea, eta jada egindakoak 
gogoan eduki behar dira, bai. Dena den, argi dugu euskararen eguna  ospatu behar dugula 
abenduaren 3an, aldarrikapen eguna izan behar duela honek:  euskaraz hitz egiteko eta bizitzeko 
gogoa dugula adierazteko eguna dugu.Eta bai, aldarrikapen eguna da baina baita ospakizun 
eguna ere.  Geurea denaren ospakizuna baita, barru-barruan daukagunarena. 

